28 januarie 2007

Derde sondag na epifanie

liturgiese voorstel

Fokusteks:

Psalm 19

Ander tekste:

Nehemia 8:1-3, 5-6, 8-10; Lukas 4:14-21; 1 Korintiërs 12:12-31a

Inleiding

Die RCL gee hierdie week Psalm 19:7-14 aan as die psalmteks. Dit is die deel wat handel oor die ontdekking van die gebod/Woord van die Here. Nehemia 8:1-3, 5-6, 8-10 fokus ewe-eens op die verskyning van God en die herontdekking van die gebod/Woord van God. Lukas 4:14-21 doen dieselfde, maar fokus ook daarop hoe dié ontdekking in besonder verband hou met die verskyning van Christus.   

Diensorde

God versamel ons voor Hom

Die Christuskers brand reeds voor in die kerk wanneer die erediens begin. Die liturg  kan die gemeente daaraan herinner dat die kers, wat reeds brand wanneer hulle die kerk inkom, simbool daarvan is dat Christus, die Lig, reeds in die wêreld is en dat die gemeente in die weke na Epifanie die verskyning van Christus op Kersdag, vier. 

Die voorgestelde aanvangswoord vertoon reeds hierdie karakter. Dit is geneem uit Psalm 29 wat die psalmteks van die eerste Sondag van Epifanie is.  

Aanvangswoord

Voorganger:  
Prys die Here, 
Gemeente:
om sy eer mag!

Voorganger:  
Prys die Here, 

Gemeente:
om die eer van sy Naam!

Voorganger:  
Buig voor die Here, 

Gemeente:
by sy heilige verskyning! (Ps 29:1 en 2)

Seëngroet

Voorganger:
“Genade en vrede vir julle van Hom wat is en wat was en wat kom,


en van die sewe geeste voor sy troon, 


en van Jesus Christus die geloofwaardige getuie,


die eerste wat uit die dood opgestaan het, 


die heerser oor die konings van die aarde” (Op 1:4b-5a).
Gemeente:
Lied 315 “Amen” 

Lofsang

Skuldbelydenis 

In plaas van die voorstel in verband met die Skriflesing van Psalm 19 hieronder kan kinders afgerig word om die gebeure wat in Nehemia 8:1-3, 5-6, 8-10 beskryf word, in ‘n klein rolspel te speel. 

Die voorganger kan in sy oproep tot skuldbelydenis klem lê op ons gebrekkige omgang met die gebod/Woord van die Here. Verwys veral na die gebeure in Nehemia wat aan die herontdekking van die Woord voorafgegaan het en die reaksie van die volk daarop.  

Verootmoediging

Lied 243 “Heer wees genadig”

Vryspraak

diens van die woord

Gebed by die opening van die Woord 

Lied 254 “Spreek, Heer”

Skriflesing
Psalm 19:7-14
Lukas 4:14-21

Die lees van Psalm 19:7-14 deur die voorganger kan vervang word deur die volgende beurtspraak. Laat twee klein groepe kinders van verskillende kante die kerk inkom. Die voorloper in elke groep dra ‘n Kansel- of Familiebybel  wat duidelik vir die gemeente sigbaar is. Hulle staan in twee groepe voor die kansel en dra in beurtspraak Psalm 19:7-14 voor. 

Groep 1: 
Die woord van die Here is volmaak:

Groep 2:
dit gee lewe.

Groep 1: 
Die onderwysing van die Here is betroubaar:

Groep 2:
dit gee wysheid aan die wat nog onervare is.

Groep 1:
Die bevele van die Here dui die regte koers aan:

Groep 2:
dit bring blydskap.

Groep 1:
Die gebod van die Here is helder:

Groep 2:
dit gee insig.

Groep 1:
“Die eise van die Here vir sy diens is goed:”

Groep 2:
“dit staan altyd vas.”

Groep 1:
Die bepalings van die Here is reg”

Groep 2:
elkeen van hulle is regverdig.


U dienaar laat hom daardeur leer.

Groep 1:
Wie dit alles onderhou, groot is sy beloning (Ps 19).
Prediking

diens van die tafel

Dieselfde as die voorstel by die eerste Sondag na Epifanie

Die tafel word gereed gemaak

Formulier 

Aangesien dit nou Epifanietyd is, kan daar op die derde betekenis van die nagmaal klem gelê word. 

Geloofsbelydenis
12 Artikels

Tafelgebed

Lied 295: 1, 2 “Heer, U laat ons hier vergader”
Instelling en gebruik van tekens

Nagmaalherinnering indien die nagmaal nie op hierdie Sondag gevier word nie.

Die voorganger gaan staan by die nagmaaltafel waarop ‘n beker met wyn en ‘n bord met brood is. 

Hy sê:  Die brood wat julle hier sien, is teken van die liggaam van die Here Jesus Christus wat vir ons sonde gebreek is.  Baie koringkorrels is gemaal om hierdie een brood te maak. Die wyn is teken van sy bloed wat vir ons sonde gestort is.  Baie korrels is gepars om die een wyn te maak. Dit is ‘n teken van ons lewe in gemeenskap met Hom. Ons word ook deur dieselfde Gees met mekaar as lidmate verbind. “Omdat dit een brood is, is ons, al is ons baie, saam een liggaam, want ons het almal deel aan die brood” (1 Kor 10:17).  

Gaan leef elke dag in die wete: Jesus het onder ons verskyn en is steeds hier.  

Offergawes
Danksegging en lofsang

Lied 212:1, 3 

uitsending

Geloofsbelydenis en verbintenis

Indien die voorstel in verband met die Skriflesing hierbo nie gevolg is nie kan Psalm 19 hier as geloofsbelydenis gebruik word, maar dan as beurtspraak tussen die voorganger en die gemeente.

Slotsang

Seën 

Gemeente, waar ons nou uitmekaar gaan, weet ons Christus het verskyn en is steeds met ons. Daarom seën God elkeen van ons en gee ons die Heilige Gees in ons hart.

God Almagtig, 

wat die wyse manne 

met die lig van ‘n ster gelei het 

om Christus, die Lig uit Lig, te vind, 

lei jou ook op pad na Hom.

 God die Seun wat by die huwelik  in Kana 

die water in wyn verander het,

verander ook jou lewe

en maak jou hart bly.

God die Heilige Gees, wat op sy geliefde Seun,

met sy doop in die Jordaanrivier

neergedaal het,

stort sy oorvloedige gawes ook op jou uit. 

Antwoord

Die gemeeente sing “Amen” Lied 312; 313; 314; 315.

PREEKSTUDIE – PSALM 19

Teks

1. Psalm 19 is ’n loflied (Ridderbos) met twee dele vir die koor. Anders as Psalm 8 wat veral op die skeppingsgegewens fokus en Psalm 119 wat ’n loflied op die woord (die wet) van die Here is, betrek die digter in Psalm 19 albei kenbronne saam op die openbaring van God.  

2. Die psalm het drie onderskeibare dele wat ten nouste met mekaar saamhang. Deel een (2-7, NAV) is ’n natuurpsalm wat met breë hale die skepping se woordelose openbaring van God se heerskap teken. Deel twee (8-15, NAV) is ’n lofsang op die wet van die Here en gebaseer op ’n eenvoudige lied (homilie). Verskillende begrippe word naas mekaar ingespan om die “volkomenheid” van die wet van die Here aan te dui. Die wet is volmaak (volkome, sonder gebreke), betroubaar (waarop mens kan staatmaak), gee wysheid, die regte koers (is ’n helder, duidelike voorskrif), bring blydskap, is helder, gee insig. Die eise van die Here is goed, staan altyd vas, sy bepalings is reg, elkeen regverdig, kosbaarder as baie goud, soeter as heuning (8-12). Die gelowige reageer op hierdie woordopenbaring van God met ’n belydenis om deur die bepalinge onderrig te word en dit alles te onderhou met ’n groot beloning as die gevolg. 

Die digter sluit die lied af met ’n algemene belydenis van onvermoë om eie dwalinge raak te sien. Die digter bid ook dat God nie dié belydende bidder se onkunde sal straf nie, maar van opsetlike (moedswillige) sondes sal weerhou en onberispelik sal maak, vry van die groot sonde van nie weet nie, van insigloosheid en van gebrek aan kennis. Die digter-bidder gee ten slotte alles aan die Here oor. Immers, skepping, woord en wet is nie self die fokus nie, maar die Een daaragter, die “Rots” (’n oninneembare vesting; vaste punt), “die Verlosser” (die een wat sy gunsgenoot van sy of haar skuldeisers loskoop), die genadige Een wat vergewe (Ridderbos). Die bede sluit met die versugting tot God self dat dit wat ons sê en dink, in die lig van die openbaring deur skepping en Woord, tog vir Hom aanneemlik (OAV welbehaaglik, welgevallig, soos by ’n offer – vgl Lev 1:3 ev) sal wees (13-15).

3. Tradisioneel word Psalm 19 aan Dawid toegeskryf. Dit was aanvanklik moontlik een gedig met twee dele. Daar was  ook moontlik ‘n digter vir elke deel. Daar kan nie uit die struktuur van die psalm afgelei word waarom die twee dele saamgevoeg is nie. Kommentare is dit egter eens dat albei liedere fokus op lof aan God. Hy wat Homself aan ons deur sy skepping en sy Woord (sy wet) openbaar. Dit is duidelik dat die psalm se twee dele mekaar belig en versterk. God se werke en God se Woord getuig saam.      

4. Volkere rondom Israel het destyds die son, maan en sterre aanbid. Vir hulle was die son ’n godheid en held. ’n Snelle loper (Kraus). Hulle het gepraat van die son se woonplek as ’n tentwoning of ’n paleis. Psalm 19 se digter sluit wel by hierdie bekende mitologiese personifikasies aan (daar bestaan ’n merkwaardige parallel in die Ugaritiese teks – sien Jirku by Weiser), maar gee ’n heeltemal nuwe inhoud en betekenis daaraan. Die son word byvoorbeeld as ’n held en bruidegom geteken, maar is ook saam met die uitspansel, die hemel, die dag en die nag, in diens van die verkondiging van die mag van God. Saam getuig hulle “sonder spraak en sonder woorde” en tog gaan hulle boodskap uit na die uithoeke van die aarde. Die fokus is baie duidelik nie op hulleself nie, maar op die mag en die skeppingswerk van God. Die Meester word aan sy handewerk geken.

Moderne mense beskou die hemelliggame as toevallig en verbygaande, of hulle interesseer hulle in die astrologie. Gelowiges, Christene, daarenteen, word deur die skepping se welsprekendheid (Kidner) tot geloofsverwondering en blydskap oor hulle Skepper aangevuur – teologie en poësie val hier saam. 

5. Die boodskap van Psalm 19 oor die “openbaring van God” omsluit die hele werklikheid, hemel, uitspansel (2) dag na dag, nag na nag (3), sonder spraak, sonder woorde (4). Vers 5 beklemtoon dat die skepping se woordelose verkondiging uitgaan oor die hele wêreld. Daarom kan niemand beweer hulle weet nie, hulle het nie gehoor nie. Paulus gebruik Psalm 19:5 in Romeine 10:18 om te beklemtoon dat die Israeliete nie kan sê dat hulle die prediking, die verkondiging nie gehoor het nie. Paulus gee nie hiermee ’n uitleg van Psalm 19:5 nie, maar gebruik die woorde uit die psalm om te sê mense het nie ’n verontskuldiging nie, die skepping se prediking is duidelik. In dieselfde sin kan die Jode nie aanvoer dat hulle Christus verwerp omdat hulle nie die prediking aangaande Hom gehoor het nie (vgl Jonker 1969).

Niks ontkom aan die son se gloed (soos die versengende Oosterse hitte) nie; sy verkondiging, taal, boodskap (soos dié van ’n verheugde bruidegom) praat, weliswaar sonder spraak, van die een kant na die ander kant van die hemel. Geen grense kan die boodskap terughou of keer nie. Dit is aansteeklik en die boodskap word herhaal, weer en weer, soos die son sy baan volg (6, 7) net soos die dae en nagte kom en gaan, kom en gaan.

Konteks

1. Die prediking oor Psalm 19 val vanjaar in die tyd tussen Epifanie en Lydenstyd. Die fokustekste voor die derde Sondag na Epifanie handel agtereenvolgens oor Paulus se bekering in Damaskus (Hand 9); die gawe van die Heilige Gees aan die gelowiges in Samaria (Hand 8:14-17); God se liefde, reg, trou en sorg wat oral te vind is (Ps 36:6-11). Na die fokus op Psalm 19 volg die belydenis dat God ons skuilplek, rots en toevlug is (Ps 71:1-6). Die roepingsvisioen van Jesaja word voor die Sondag van verheerliking (6:1-8) oordink. Ander Leesroostertekste wat vandag saam met Psalm 19 gegroepeer word, is Nehemia 8:1-3,5-6,8-10; 1 Korintiërs 12:12-31 en Lukas 4:14-21.     

2. Die Nederlandse Geloofsbelydenis, in artikel 2 (NGB), verbind die verkondiging deur die skepping (soos in Ps 19:2-7) en die woord (soos in Ps 19:8-15). In dié artikel bely ons soos volg oor die onderskeie middele waardeur ons God ken: “Ons ken Hom deur twee middele: Eerstens deur middel van ‘die skepping’, onderhouding en regering van die hele wêreld. Dit is immers voor ons oë soos ‘’n mooi boek’ waarin alle skepsels, groot en klein, die letters is wat ons die onsigbare dinge van God, naamlik sy ewige krag en Goddelikheid duidelik laat sien, soos die apostel Paulus sê (Rom 1:20). Al die dinge is genoegsaam om die mense te oortuig en hulle alle verontskuldiging te ontneem. Tweedens maak Hy Hom deur middel van ‘sy heilige en Goddelike Woord’ nog duideliker en meer volkome aan ons bekend en wel soveel as wat vir ons in hierdie lewe tot sy eer nodig is en tot die saligheid van hulle wat aan Hom behoort.” 

In sy kommentaar op hierdie NGB-artikel beklemtoon Polman dat die Bybel die boek van God se besondere openbaring is. Maar juis daarin word beklemtoon dat God Hom openbaar in die werk van sy skepping en in sy onderhouding en regering van die hele skepping. Ons hoor nie daarin wetenskaplike analises nie, maar moet raak sien en hoor hoe die geïnspireerde psalmdigters meermale gelowig tot lof van die Here sing, in direkte verband met sy skeppingswerke. God word besing as die een wie se naam op die ganse aarde bekend is, oor wie die hemele ’n loflied sing en kinders en suigelinge hulle met dié koor vereenselwig (bv Ps 8). Psalm 19 tref as dit sê: Die hemele roem die eer van God en die uitspansel vertel van die werk van sy vingers sonder woorde. Soortgelyke lofverheffinge kom voor by Psalm 29 (wat die stem van die Here teken as kragtige donderslae), Psalm 65 (wat beklemtoon dat die Here die berge vestig en die reëns die groei en die uiteindelike oes gee) en Psalm 104 (wat die majesteit van die Here verkondig in sy skepping, onderhoud en regering van alle dinge). Die natuur staan in hierdie lofverheffinge nooit op sigself nie. Die natuur word in geheel raakgesien en geteken as die werkplek van God wat alles dra, onderhou en regeer. Hy span die weerlig, donder, reën en sneeu in as sy “diensknegte” – sien die digter met geloofsoog raak. 

Die liedere van die Psalmdigters is nie primitiewe poësie waarby ons in die 21e eeu verbygegroei het nie. Dis ook nie ’n onwetenskaplike ontkenning van die ingewikkeldheid van die skepping nie. Dis nie ’n vrees vir die wêreld soos dit in die antieke wêreld van ander waar was nie. Dis ook nie aanbidding van die natuur en ’n uitwissing van die grense tussen Skepper, skepping en skepsels nie. Die NGB sê tereg dat God se skeppingswerke, soos ’n “mooi boek” en ook “genoegsaam” is om ons almal te oortuig dat Hy bestaan en dat Hy die skepping onderhou en regeer. Niemand wat die skeppingswerk van God waarneem, kan onskuldig pleit en sê ek kon God nie daaruit leer ken nie. Alles rondom en in God se werke moes mense tot die regte verering en diens van God lei. Hulle word immers elke dag met die goeie werk van God oorlaai. Mense, sê Calvyn, is egter soos die varke wat die akkers van die bome eet sonder om op te let waar dit vandaan kom, omdat hulle snoete altyd na die aarde gerig is (aangehaal by Polman).

3. Karl Barth wys dit wat NGB-artikel 2 bely, af (Polman). Dit gee grond, sê hy, vir die ontwikkeling van ‘n natuurlike teologie. Dit is dié soort natuurlike teologie wat die Duitse Christene, in die tyd van Hitler, geïnspireer het om uiteindelik vanuit die natuur (die dwaling) die leer van ’n uitverkore ras te motiveer. Sulke uiterste dwalinge gebeur as ons aan die verleiding van ’n tweede openbaringsbron naas die Skrif toegee, argumenteer Barth. Ons moet elke natuurlike teologie daarom vermy soos ’n bergklimmer ’n dodelik gevaarlike afgrond. Polman sê: Barth kyk ’n belangrike punt hier mis. Psalm 19 en ander soortgelyke natuurpsalms is die gelowige Israel wat God se handewerk besing, juis omdat hulle deur die geloof dinge in die regte perspektief sien. Dit is nie die projeksie of uitinge van mense se eie vrome gemoedstemming nie, maar dit is die gelowige raaksien van God se openbaring deur sy werke, waarin sy grootheid en wysheid skitter.

Die groot fout van die Duitse Christene hierteenoor was nie dat hulle, onder invloed van die digkuns van byvoorbeeld  Goethe en ander kultuurskeppers, die wonder van God se skeppingswerke in die natuur herontdek het nie, maar die waan dat hulle die bril van die Skrif nie meer nodig gehad en moes gebruik nie. Juis daarom was daar misleiding en het hulle vreeslik verdwaal en gruwelike misdade gepleeg (vgl ook Rothuizen oor NGB art 2 in Besselaar).

4. Die ontdekking van die geheime van die heelal – die grootse skepping waarvan ons deel is, die onmeetlike en skrikwekkende ruimtes, die onbegryplike tydloosheid, die ontsaglike leegheid daarvan – is vir wetenskaplikes ontsag-wekkend en dikwels angswekkend. Die wetenskaplike en sterrekundige James Jeans (The Mysterious Universe) sê hiervan: “Ons staan op ’n mikroskopiese splintertjie van ’n sandkorreltjie. Ons probeer om die aard en doel van die heelal, wat in ruimte en tyd om ons is, te ontdek.” Hy gaan verder: “Ons eerste gewaarwording is vrees. Ons heelal is skrikwekkend. Sy onbegryplike, ontsaglike en betekenislose vergesigte van ewigheid en laat die menslike geskiedenis tot ’n oogknip verdwerg. Dit is verskriklik, want ons tuiste in die heelal is volslae verlate en ons materiële bestaan is volkome nietig” (aangehaal in Joubert). 

5. Die buitengewone prestasies van die wetenskap wat die onbekende van die waarneembare skepping vir ons oopsluit, laat mense vandag dikwels verwonderd en sprakeloos. Sommige word verlei om aan die bestaan van die Skeppergod te twyfel. Dit behoort eintlik presies die teendeel te doen. W D Jonker skryf by geleentheid: “God is nie êrens op ’n bepaalde plek binne die Skepping nie, maar die Skepping is veel eerder in Hom en word deur sy ewige krag gedra. Dink maar aan Psalm 8 of Psalm 139 waarin die alomteenwoordigheid van God besing word, of Handelinge 17:28 waar Paulus sê: ‘Hy is nie ver van elkeen van ons af nie, want deur Hom lewe ons, beweeg ons en bestaan ons . . .’ Waar ’n mens se rede deur ongeloof verduister word, is die Skepping…vir jou ’n magtige sisteem vol raaisels en sinloosheid. Maar waar geloof aanwesig is, word ’n mens se hart met verwondering vervul oor die grootsheid van God waarvan die Skepping . . . getuig. Dan dien ook die prestasies van die wetenskap om die besef van die heerlikheid van God te versterk en ’n mens aan te spoor om in verwondering uit te roep: ‘Hoe groot is God!’” 

6. Ons ken God eintlik duideliker en meer volkome uit sy Woord. Die prediking van die skepping kan nie aan ons gee wat God se Woord kan doen nie (Ridderbos). Daarom, naas die lofsang van die natuur op die werke van God, word sy wet beklemtoon as die duideliker en mees volkome kenbron wat nodig is vir ons lewe tot sy eer en tot saligheid vir dié wat aan Hom behoort. (Die NGB brei die klem op die Woord uit in artikel 3 tot 7.) Artikel 2 beklemtoon dat dit om God self en om sy eer gaan. Dit is die hart van die Gereformeerde lewensoortuiging. Ons eie en ander se saligheid is natuurlik uiters belangrik. Juis die Woord vertel ons van die Saligmaker, Jesus Christus wat ons uit genade van ondergang red. Ons staan egter nie eerste in die ry nie. God se eer en verheerliking staan voorop. Presies hierom gaan dit ook in Psalm 19.    

7. Talle aangrypende liedere in ons familie se kerksang-kultuur praat dieselfde geloofstaal. Soos die Israeliete wat in Psalm 19, gebruik vir koorsang, onder die indruk van God se grootsheid is, sing ons dit ook graag tot sy eer en verheerliking, as Woordverkondiging. Dink byvoorbeeld aan alom en ou bekende liedere wat in skeppingsverband God se eer en lof verkondig, soos “O Heer my God” (Liedboek 464, ook Engels nr 13, NSG 29), of “Na ploegtyd en na saaityd” (NSG 28; Liedboek 461) en “All things bright and beautiful”, wat eindig met: “the Lord God made them all” (NSG 32). NSG 21:1 sing: “Halleluja! Prys die Heer almagtig –/ grote Heer wat ewig is/ en die gang van sterre en planete/ steeds in vaste bane hou./ Wat ook mag verbrokkel, wyk of kantel,/ Hy regeer, al sou die aarde wankel./ Gee Hom, skepping gee Hom eer,/ loof Hom, Hy is ewig Heer!” NSG 18 is eweneens uitgesproke daaroor dat God die groot heelal regeer. Want sing die kerklied se vers 2: “Lente se goue sonskyndag,/ wuiwende graan en blommeprag,/ spreek van u troue sorg en mag - / ons loof U, Heer!” Inderdaad, die skepping se getuienis motiveer ons lof aan God! Liedboek  474 bring gelowig lof aan die Skeppergod wat die groot heelal, deur Christus aan sy regterhand, regeer. God laat weerligflitse slaan, beveel die stormorkaan, beheer die arendsvlug én . . . ook die stralers in die lug. Alles in die lug, op see en land, hou God in sy hand. God is Heer oor kuns en wetenskap, oor vakmanskap, oor chemie en musiek. Hy eis orde en metodiek. As die een wat oor die groot heelal regeer is dood en lewe ook in sy beheer. Hierdie lied sing letterlik in een asem van die skepping se ontsagwekkende getuienis, van ons ontdekkingsreis daarmee in menslike kuns en wetenskap én van God se heerskap oor begin en einde, oor lewe en dood. 

Gelowiges bely dus vandag, op voetspoor van die psalmdigters van ouds, met dieselfde geloofsperspektief dat die skepping van God getuig en ons Skeppergod inderdaad Here is van alles! En in die nuutste beryming van Psalm 19 (Liedboek 2001) druk Antjie Krog dit aangrypend uit in vandag se taal. Vers 1 maak die eintlike geloofspunt van die psalm onmiskenbaar duidelik:

“Die hemel stort dit uit, die aarde roep dit luid:

Gods hand het ons gemaak!

Dag meld dit teenoor dag, nag fluister teenoor nag:

Tot eer van God gemaak!

So sonder stem of woord, so sonder mens akkoord,

weerklink die skepping: Eer Hom!

Oor alle grense heen, niks is bestand daarteen –

deurstraal roep alles: Prys Hom!”

Preekvoorstel

1. Die prediker kan besluit om op een van die dele van Psalm 19 te konsentreer óf op die skeppingsopenbaring óf die Woordopenbaring, en om die verskillende dimensies daarvan met die gemeente te behandel.

2. ’n Beter opsie sou egter wees om die uitdaging wat Psalm 19 bied in sy geheel binne die prediking en liturgie te hanteer, maar die fokus miskien veral te laat val op die rol wat die skeppingsopenbaring daarin speel. Die Psalmdigter se unieke betrekking van skepping en Woord op mekaar om die openbaring van God te beskryf, bied die geleentheid om die volkomenheid, volmaaktheid van die Godsopenbaring met die gemeente te behandel. Met so ’n aanpak kan die tema byvoorbeeld wees: “Om die eer van God alleen!”

2.1 As “inleiding” kan die NGB artikel 2 in die algemeen gebruik word om te verduidelik dat ons kerkfamilie twee bronne bely waaruit ons God leer ken en dat die struktuur van Psalm 19 dié belydenis juis onderstreep.

2.2 As ’n “eerste punt” kan vers 2-7 van die psalm hierna oordink en in besonderhede aangesluit word by NGB-artikel 2 se fokus op die skepping se getuienis oor God (punt 2 by Konteks). Die feit dat die psalmdigter by die mitologie van die dag leen, maar dit duidelik anders inklee, kan hier uiteengesit word. Daarby kan ook beklemtoon word dat verskeie aspekte van die skepping (hemel, uitspansel, dag, nag, son) juis, anders as by Israel se destydse bure, ingespan word om die mag van God te onderstreep (punt 4 en 5 by Teks). Die gevaar van natuurlike teologie wat Karl Barth uitwys (Konteks, punt 3), kan ook hier verduidelik word, máár die eintlike punt waaroor dit tereg by Psalm 19 gaan, moet onderstreep word. Die fokus is op God en sy handewerk! Daarby kan die neiging om wetenskap en geloof teenoor mekaar te stel, bekyk word. Jonker se fokus op die “grootheid van God” kan  uitgelig word (punt 4 en 5 by Konteks). Van die liedere in ons kerkfamilie wat oor die skepping se besondere getuienis aangaande God se eer, heerlikheid en regering sing, kan in die preek beklemtoon word (punt 7 by Konteks).   

2.3 As ’n “tweede punt” kan vers 8-12 van Psalm 19 saam oordink word. Die besondere belang van die Woordopenbaring en die buitengewone waarde van die voorskrifte, die wet van die Here, moet hier die klem kry (vgl punt 2, par 2 by Teks; punt 6 by Konteks).     

2.4 Die preek kan in ’n “derde punt” afgesluit word met die fokus op vers 13-15. Die prediker kan die gemeente lei om hulle met die digter se reaksie en styl te vereenselwig. Dit kan in die erediens toegespits word met ’n algemene belydenis van ons onvermoë om eie dwalinge raak te sien, en ’n gebed dat God nie vir ons, dié belydende bidders, om ons onwetendheid sal straf nie, maar ons van opsetlike (moedswillige) sondes sal weerhou en onberispelik sal maak, vry van die groot sonde van nie weet nie, van insigloosheid, van gebrek aan kennis. Die prediker kan die gemeente verder begelei om goed in te sien; skepping, Woord en wet is nie self in die fokus nie, maar die fokus is op die Een daaragter, die Rots (ons vaste vesting), die Verlosser (wat ons losgekoop het), die genadige Een (wat vergewe) wat ons graag wil hê, dat wat ons sê en dink, tog vir Hom aanneemlik sal wees (par 3 in punt 2 by Teks), want dit gaan om Hom en sy eer alleen!

